
Dr Wage vo de Zoggelischletzer:

Lischte, Lischte und nonemol Lischte

Mir wurde gärn dä Wald usmischte

Vor luter Lischte kunnsch niene ane

Bruchsch zem recycle scho fascht e Graane

Bsuechet ihri Site, händ Frey dra uf

www.zoggelischletzer.ch

Süüschee: 

Rundum Referändum

S isch Sunntig-Obe und y ha-mer dänggt

Y schryyb dä Zeedel, dass es denn au längt

D Zoggelischletzer hän e Süüschee gwählt

Wo viili närvt und ainigi quält

E Lachnummere ischs, oder es wird aini wärde

Oh, wie scheen isch es gsi uf Ärde

Wo Basel z regiere no aifach gsi isch

Mit-eme Handschlag und ohni runde Disch

Hit wird stundelang diskutiert

Fyr guet ghaisse, verworfe und evaluiert

http://www.zoggelischletzer.ch/


Wenns amigs am Donnschtig nyyni gschlage het

Am Roothuusdyrmli hesch ufe gluegt, y wett

Mit Stolz und eme Lächle im Gsicht

Hesch gwisst, deert obe goht dr Root zu Gricht

Fyrs Volg und Basel, die scheenschti Stadt

Hyt sin d Reet scho am 9,10  schachmatt

Rundum Referändum us Basel Oscht und au us em Weschte

Bald ha-n-y s Gfyyl, die wän uns aifach nume teschte

Yber jedi Glainigkeit wird debatiert

Denn anere Lischte umenander-studiert

Quartierveraine, Mässegegner und sunschtigi Grubbe

Versueche X Referände duure-zdrugge

Mit Händ und Fiess wird do jetzt grstritte

Zem Bispiil yber Laade-Effnigszyte

Klappts mit däm nid, ischs nid gar so schlimm

Däne keme no ganz anderi Sache in Sinn

E Doorn im Aug ischs Ozeanium

Au do ergrifft me e «Referändium»

Uf unserem Määrt Kommissione mache

Isch nymmi meeglich e isch zem Lache

Iiberaal wirsch  mit Lischte bombardiert

Bis dr fascht no s Hirni expolodiert

Vom Noodlebäärg, Spalebäärg und d Grienpfoolgass durab

De Lischte-Fetischischte kunnsch drvo, ganz gnabb

Denn holsch no d Boscht, was findsch deert inne

E Umschlag  ?????????????   y söt jo au no go abstimme



Y stand jetzt vor dr gliche Wahl

Das ha-n-y ebe gmaint mit dere Qual

Y wett doch au in Zolli go

Also stimmi fyrs Ozeanium mit e-me JO

Quartierufwärtig: Beschriibig, Y kumm nid druss

Drum loss-i dä Punggt halt ganz aifach us

Y informier mi und quäl mi durch die Lischtefluet

Wie das e guete Büürger halt mache duet

Dusse wird’s dunggel, he nunde Fahne

Wo isch denn au dä Sunntig ane

Dä Sunntig-Obe wo-n-y mir ha dänggt

Y schriib dr Zeedel dass es denn au längt

Y mecht nonemol mit Nochdrugg sage

Kemmet und lueget an unserem Wage

Hets Lischte ganz verschiide uf ihri Art

No sin si läär und dorum no rächt apart

Ohni lang drum ume z schnuure

Denn mir sin vom noochedängge dure

Finde d Zoggelischletzer nid ganz vermässe

Und nach Mählsuppe und Ziibelewähje ässe

Wurde mir uns wirgglig freye

Wenn «alti» Fasnächtler, aber au die Neye

Sich e Lischte sueche an unserem Wage

Und mit-ere Unterschrift, s isch nid zem sage

Sich bekenne zu däm Lischte-Waahn

Voll Inbrunscht und doch au mit Elan

Zem Schluss, me muess es aifach igestoo

Sin mir um so Lischtekreiirer trotzdäm froh

Es isch nid alles Idiotie

Denn mir lääbe in-ere Demokratie


